
DƏSTİ - XƏTTİ İLƏ SEÇİLƏN ŞAİR
1990-cı illərdən bədii yaradıcılığa başlayan Abbas Əmbala müasirləri içərisində öz dəsti-xətti ilə seçilən şairlərdəndir. İki şeirlər kitabının müəllifi olan Abbas Əmbalanın üçüncü kitabı daha əhatəli, mövzu əlvanlılığı və aktuallığı ilə seçilməkdədir. Abbas Əmbalanın yaradıcılığının məziyyəti ondadır ki, o, ritorikadan uzaq, oxunaqlı, təzə nəfəs və təzə abi - havası ilə seçilən, gənc oxucuların qəlbini oxşayan şeirləri ilə geniş oxucu kütləsinin rəğbətini qazana bilmişdir.

Şairin üçüncü kitabı daha maraqlı fabulası, toxunduğu sahələrin müxtəlifliyi, incə insan hisslərinin kövrəkliyi, rəngarəngliyi və səmimiliyi ilə seçilir. Kitabda toplanmış şeirlər ayrı-ayrı başlıqlar altında verilir ki, bunların da hərəsinin özünəməxsus ideyası və sənətkarlıq xüsusiyyətləri vardır.

Birinci hissə “Kiri, sən Allah” adlanır. Bu birinci şeirin bir misrasıdır:
İnsafsız, ürəyim bir damcı qalıb,

Gəl, görmə boyumu iri, sən Allah.

Məni duran yerdə özümdən alıb,

Qoymusan tək-tənha yeri, sən Allah.
Şeirin bu parçasında aşiqin qəlbinin çırpıntısı, onun keçirdiyi nigarançılıq nə qədər sadə, incə və kövrək hisslərlə ifadə olunmuşdur. Həcmcə kiçik olan bu şeirdə gəncliyin keçirdiyi dəruni hisslər ustalıqla ifadə olunmuşdur. Birinci bölməyə daxil olan “Bəxt qonağından” adlı şeirində şair yazır:
Sən dağ çiçəyisən, qəlbimdə bitdin,

Şaqqa yağış kimi çiləyib ötdün.

Arabir qəsd ilə gözümdən itdin,

Xəbər tutammadım heç sorağından.

Əmbala dünyanı almır eyninə,

Teli üzə yayıb, saçı çiyninə.

O ürkək maralın qalıb qeydinə,

Dirilik suyunu iç dodağından.
Bu parçada da aşiqlə məşuq arasında gedən intizar, incə nigarançılıq, bəzən məşuqun aşiqin arzusuna naz-qəmzə ilə cavab verməsi aşiqə şirin təsəlli olur.

Şair Əmbala bəzən sözün əsl mənasında zərif  şərq erotik şeirinin ən gözəl nümunəsini yaratmaqla oxucunun qəlbinə yol tapır. O yazır:
Gözəlliyi duyanın,

Əməli gözəl olur.

Ürəyində arzunun,

Təməli gözəl olur.
Baxışlar ki, danışdı,

Ayaq yerə yapışdı.

Tale bəxtlə tapışdı,

Deməli, gözəl olur.
Bax, kəkliyi yerişə,

Sinəyə, titrəyişə,

Bar ki, təzə yetişə,

Yeməli gözəl olur.
Yeddiliklə yazılmış bu parçada şair boya-başa çatmış gözəlin ecazkar tablosunu yaradaraq, aşiqin sevən qəlbini riqqətə gətirir.

Əslində deyərdim bu şeirimiz də bir bədii tapıntıdır.

Şair “Döndü”, “Keçir”, “Qonurdum onda”, “Soyutma” şeirlərində də yeni ifadə vasitələrindən, bədii priyomlardan istifadə etməklə şeirimizə təzə nəfəs gətirir.
Abbas Əmbala “Qurban olum” gəraylısında, “Aldadır” adlı qoşmasında da sevgi və məhəbbətin yeni-yeni çalarlarını tapmaqla oxucusunu təəccübləndirməyi bacarır. Məhəbbətə həsr olunmuş bu bölmədəki şeirlərdə şair Əmbala sözün həqiqi mənasında tapdanmayan yollarla gedərək heç kəsə bənzəməyən bir yol seçərək, ədəbiyyatımıza yenilik gətirir.
“Söz bağçasının əlvan gülləri” bölməsindəki şeirlərdə şair insan xislətində baş verən əməllərdən, dünyanın gələcəyinə nigarançılıqdan, əsrin əvvəlində selə, qasırğaya, yanğına, zəlzələyə, dağıdıcı tufanlara  məruz qalan bəşəriyyətin sonu görünməyən gələcəyindən söhbət açır. İnsanların mənəvi dəyişməsi, insanlardakı  harınlıq, insafsızlıq, nəfsin qudurması kimi mənfi halların çoxalması, axirət dünyasının yaddan çıxarılması şairi düşündürür, narahat edir.
Dünya ədəl-bədəldir,

Nəfs meydan sulayır.

Yaltaqlar  çoxalıbdır,
Yala quyruq bulayır.
Hiyləylə tələ qurur,

İkrahla baxır, durur.

Harınlayıb qudurur,
Diş batırıb dalayır.
İnsaf umsad a bəndə,

Yox sonradan görəndə.
Şair varlanmaq üçün tələsənlərə, sərvət  sahibi olmaq üçün cinayətə əl atanlara, mal-var, dövlət üçün insanlığını itirənlərə acı-acı gülür:
Varın dalınca əsmə,

Özünü asıb-kəsmə.
Sərvət üçün tələsmə,

Qismət edən xudadır.
Şair mənəviyyatca dağılmaya məruz qalmış, həyatda yaxşı nə varsa, hamısını unudub, insanlara zülm edən, nəfsinin qurbanı olanları ayıltmağa, xudanı yada salmağa çağırır:

Qara deyəmmirlər indi qaraya,
Unutqan baxırlar dərdə-çaraya.
Çoxları duz basır açıq yaraya,

Allahı, insafı niyə unudur?

Nəfsinin quludur deyə unudur.
Şairi bir məsələ də narahat edir. Ədəbiyyatımızda belə bir məsəl var: “Güc birlikdədir”.  Şair tarixə nəzər salır, öz-özünə sual verir: “Görəsən, nə üçün tarixdə misli görünməyən qələbələr qazanmış türk milləti bir-birindən gen gəzir, birləşə bilmir. O bildirir ki, divin canı şüşədə olduğu kimi, türkün canı dil tapmasında, birləşməsindədir:
Möcüzə var rişədə,

Şeirdəki nəşədə.

Divin sehri süşədə,

Türkün canı dildədir.
“Oğuzların “Kitabi-Dədə-Qorqud” bulağından axıb gələn vətənin müqəddəsliyi, torpaq sevgisi bu gün hər şeydən qiymətli olub amalımıza çevrilməlidir” fikrini şeirlərində canlandıran şair xalqını, onun gənclərini vətənpərvərliyə  səsləyir. “Vətən hər şeydən əzizdir”  bölməsində, “Sərhədçi”, “Bizim MTN-çilər” şeirləri buna nümunədir.
Rəhbər öz yerindədir,

Sübut əməlindədir.
Etibarlı əldədir,

Bizim MTN-çilər.
və ya:

Nizamla, vüqarla qoruyur səddi,

Keşikdən ötməyə yelin nə həddi.

Soyu çox qədimdir, ucadır qəddi,

Ürəkdən bağlıdır yurda sərhədçi.
“Azərbaycan xanımı” bölməsində türk qızının hünəri, mərdliyi, onun ürəyinin böyüklüyü tərənnüm olunur. Azərbaycanın birinci xanımı Mehriban Əliyevanın respublikamızda apardığı misilsiz xidmətləri, onun Azərbaycan muğamının çiçəklənməsinə, daha da zənginləşməsinə rəvac verməsi, hər bir Azərbaycan vətəndaşına ana qayğısı şeirdə canlandırılmışdır:
Saf çeşmədən durudur,

Mənəviyyt nurudur.

Xalqının qürurudur,

Azərbaycan xanımı.

Analarımızın böyüklüyü, türk qadınının namusu, qeyrəti, onun müdrüklüyü bu bölmədə çox ustalıqla tərənnüm olunmuşdur.
Əmbala, min ölçüb bircə biçsə də,

Enişli-yoxuşlu yollar keçsə də.

Hamı öz dəmində qəh-qəh çəksə də,

Övlad pərt olanda gülməyib ana.
Bu bölmədə Azərbaycanın bütün sahələrində kişilərlə bərabər çalışan, Azərbaycan qadını Tomris, Burlaxatun, Selcanaxtun, Banuçiçək və Saraxatundan irsən keçən qəhrəmanlığı, onların sənətdəki müvəffəqiyyətlərini şeirlərdə tərənnüm edir. Cəmilə xanım Səttarova, Könül Xasıyeva, Gülyanaq, Gülyaz Məmmədova bacıları, Qənirə Paşayeva, Nüşabə Ələsgərli kimi qadınlarımızı bu bölmədəki şeirlərində əbədiləşdirmişdir.
Arzu diləyin sordum,

Gözəl od-ocaq qurdum.
Vəfan isitdi məni,

Nazına yiyə durdum.
Köz əridi, kül qaldı,

Sel kəsildi, lil qaldı.

Çörəyi tapdayanın,

Axırı zəlil qaldı.
Tikanı çoxlu qızdı,

Batdı qəlbimi cızdı.

Məlhəmi elə qoydu,
Canım pul kimi qızdı.
Baxın, hər biri müstəqil mənaları ilə bayatı janrının tələblərini ödəyir və mənalı fikir yetkinliyinə malikdir.

Bu kitabın ən maraqlı səhifələri “Şəki sənətkarlıq bayatıları” bölməsidir ki, burada şair, Azərbaycanın sənətkarlıq ənənələrini, onun şirniyyat mətbəxini poetik dünyamızda əbədiləşdirib sənət növlərinin itməsinin qarşısını alaraq onları tarixiləşdirmişdir. Bu bir növ M.H.Şəhriyarın “Heydər babaya salam” poemasını xatırladır. Şəhriyarın “Heydərbabaya salam” poeması Azərbaycan xalqının vücudnaməsidir. Şair Abbas Əmbalanın sənətkarlıq bayatıları da belə bir qüvvəyə malikdir. Burada 44 sənət növündən söhbət açılır. Bu bayatılarda sənətin təkcə adı çəkilmir. Həm də hər bir sənətin bütövlükdə texnologiyası verilir. Oxucular bayatıları oxuyub istədiyi şirniyyatı hazırlaya bilər.  Bu bir növ bizim məişət, mətbəx və sənətkarlıq tariximiz kimi gələcək nəsillərə babalardan, nənələrdən qiymətli ərməğandır. Çox qədim dövlətçilik və sənətkarlıq tarixinə malik olan Şəkinin zəngin həyatından qiymətli bir çələngdir.

Şair A.Əmbalanın toxunduğu bu mövzü ədəbiyyatımızda yeni bir kəşfdir, yeni bir nəfəs, yeni bir bədii tapıntıdır. Şairin  bu kitaba  daxil olan şeirləri dil cəhətdən sadə, lokonik və oxunaqlıdır. XXI əsr oxucuları üçün maraqlı, yığcam, qısa və konkretdir. Sənətkarlıq bayatıları və kitabın arxasında onlara verilən şərh əvəzsizdir. Çünki itib getməkdə olan sənət növləri bədii ədəbiyyatımızda mühafizə olunub xalqımıza qaytarılır. Burada istifadə olunan istehsal vasitələrinin – alətlərin adları isə daha qiymətlidir. Bunların hamısı uzun və zəngin yol keçmiş xalqımızın tarixi keçmişindən   xəbər verir. Sənətkarlıq nöqteyi-nəzərindən də şair Abbas Əmbala sırf özünəməxsus yol seçmişdir. Dostumuza can sağlığı və gələcək yaradıcılıq yollarında uğurlar arzulayıram.

